Սեպտեմբերի ֆլեշմոբի խնդիրների լուծումներ
Երկրորդ մակարդակ

1․ Նարեն, ճիշտ լրացնելով քայլերի հերթականությունը, (տե՛ս նկարը) նկատեց, որ երկու վանդակներում թվերը կրկնվում են: Ո՞ր տառերով վանդակներում են թվերը կրկնվում:
Այս խնդիրը սովորողների հետ լուծեցինք հետևյալ կերպ: Յուրաքանչյուրին ասեցի, որ A-ի փոխարեն տեղադրեք 2-ից մեծ կամայական բնական թիվ: Նրանք նկատեցին, որ վերջում ստանում են այն թիվը որը տեղադրել էին A-ի փոխարեն: Հետաքրքրությունից ելնելով այլ թվեր ևս տեղադրում էին և համոզվում որ կրկնվում է A և D վանդակներում գրված թվերը: Բարձր դասարաններում ուղղակի կարելի է բացատրել, որ -2+3-1=3-3=0, այսինքը ինչ թիվ տեղադրենք սկզբում նույնն ենք ստանալու նաև վերջում:

Սմբատ Պետրոսյան

Թվերը կկրկնվեն A և D վանդակներում, քանի որ այդ երկու վանդակների միջև կատարված գործողությունները հավասար են 0-ի: -2+3-1=0

 Այլ կերպ ասած մինչև  A-ից հասնում ենք D  կետ, ստանում ենք մեր նախնական թիվը: Համոզվելու համար կատարենք ստուգում՝ 

Օրինակ  10 ( 8 ( 11 ( 10 

Հասմիկ Մկրտչյան

Պատասխան՝ A և D:
2․ Գտեք ամենափոքր բնական թիվը, որն առանց մնացորդի բաժանվում է 10-ի և որի թվանշանների գումարը 10 է:

Սովորողների հետ նախ վերհիշեցինք, թե որ  թվերն են բաժանվում 10-ի։

Սովորողները նկատեցին, որ 10-ի բաժանվող թվերը  վերջանում են 0-ով, իսկ 0-ի և ցանկացած միանիշ թվի գումարը  10 լինել չի կարող, ուստի որոնելի թիվը  երկնիշ լինել չի կարող,  ուստի կփնտրենք այն   եռանիշ թվերի մեջ։

Սովորողները նկատեցին, որ այդ եռանիշ թիվը վերջաբնում է  0-ով։ Մնում է գտնել այդ թվի մյուս 2 թվանշանը, որոնց գումարը 10 է։

Քանի որ

10=1+9՝ 190, 910

10=2+8` 280, 820

10=3+7`370, 730

10=4+6` 460, 640

10=5+5` 550

Սովորողները կռահեցին, որ  190-ը  ամենափոքր բնական թիվն է, որն առանց մնացորդի բաժանվում է 10-ի և որի թվանշանների գումարը 10 է։

Գրետա Բակունց

Նախ հիշում ենք 10-ի բաժանելության հայտանիշը: 

Ապա անդրադարձանք երկրորդ պայմանին՝ թվանշանների գումարը պիտի լինի 10:

Սկսենք փորձել առաջին պայմանին բավարարող հնարավոր ամենափոքր թվից՝ 

10 : 10 … բաժանվում է, բայց 10-ը 2-րդ պայմանին չի բավարարում:

20, 30, 40 … երկնիշ կլոր թվերը բացառեցինք:

Անցանք կլոր եռանիշ թվերին՝ 100, 110, 120, ….190:

Լուսինե Փաշայան

Պատասխան՝ 190։
3․ Ռաֆայելն Արեգից 3 անգամ շատ գիրք ունի։ Եթե Ռաֆայելը գրադարանից վերցնի ևս 7 գիրք, իսկ Արեգը՝ ևս 11 գիրք, ապա նրանց ունեցած գրքերի քանակները կհավասարվեն։ Սկզբում քանի՞ գիրք ունեին տղաներից յուրաքանչյուրը

Քանի որ Ռաֆայելը վերցնելով 7 գիրք, իսկ Արեգը 11 գիրք, նրանց մոտ գրքերի քանակները հավասարվեց, հետևաբար 11-7= 4 գիրք է տարբերությունը միմյանց: Ենթադրենք նրանց գրքերի քանակությունները հավասար են : Հետևաբար կլինի 4 : 2 = 2   և 2 + 11 =13 , իսկ 13 – 7 = 6 => կունենանք 6 գիրք Ռաֆայելի մոտ և 2 գիրք Արեգի մոտ (6 : 3 = 2 )

Լյովա Սարգսյան

1)11-7=4

2)3-1=2 մաս

3)4:2=2 գիրք (1 մաս)

4)3x2=6 գիրք (Ռաֆայել)

Արեգը՝ 2 գիրք

Շողիկ Զեյնալյան

Պատասխան՝ Ռաֆայելը՝ 6, Արեգը՝ 2

4․ Ռոբոտ-խաղալիքը ամեն քայլի կարող է շարժվել 3 մետր աջ կամ 5 մետր ձախ: Ամենաքիչը քանի՞ քայլով ռոբոտ-խաղալիքը կարող է տեղաշարժվել ուղիղ 19 մետր աջ:

Նկատենք, որ այս նկարում ռոբոտը դեպի ձախ վերադարձավ 6մ-ին հասնելիս, բայց կարող էր  գնալ դեպի ձախ՝ 9մ-ից, 12մ-ից, 15մ-ից, 18մ-ից: Քայլերի թիվը դրանից չի փոխվում՝ 9քայլ:

Անի Միրզոյան

Տարբերակ 1։ Եթե ռոբոտ խաղալիքը շարժվի միայն աջ, ապա 8 քայլ հետո կհայտնվի 8*3=24մ աջ դիրքում։ Ապա կշարժվի դեպի ձախ՝ 1 քայլ և կհայտնվի 24-5=19մ դեպի աջ դիրքում՝ արդյունքում կատարելով 9 քայլ։

Տարբերակ 2։ Եթե ռոբոտ խաղալիքը շարժվի միայն աջ, ապա 6 քայլ հետո կհայտնվի 6*3=18մ աջ դիրքում։ Ապա կշարժվի դեպի ձախ՝ 1 քայլ և կհայտնվի 18-5=13մ դեպի աջ դիրքում, որից հետո կշարժվի 2 անգամ դեպի աջ 3-ական մետրով և կհայտնվի 13+3+3=19մ դեպի աջ դիրքում՝ արդյունքում կատարելով 9 քայլ։

Ելենա Օհանյան

Պատասխան՝ 9։
5․ Մարինեն ունի 60 կարմիր, 75 կանաչ և 45  նարնջագույն խորանարդ։ Նա  այդ խորանարդները  շարքերով շարեց այնպես, որ յուրաքանչյուր շարքում եղավ միևնույն գույնի խորանարդ և բոլոր շարքերի խորանարդների քանակները եղան իրար հավասար։Մարինեն ամենաքիչը քանի՞ շարք ստացավ:

Շարքերի քանակը քանի որ ամենաքիչը պետք է լինի, ուրեմն ամեն շարքում այնքան խորանարդ պիտի դնենք, որի վրա կբաժանվեն 60, 75, 45 թվերը: Այդ թիվը 15-ն է: Հասկանանք, թե քանի շարք կա, որտեղ կարմիր խորանարդ պիտի դնենք՝

60:15  =4

Նույն կերպ կանաչ և նարնջագույն խորանարդների համար՝

75:15=5

45:15=3

4+5+3=12 շարք ստացանք

Արշակ Մարտիրոսյան

Որպեսզի ստացված շարքերը լինեն ամենաքիչը, պիտի յուրաքանչյուր շարքում հնարավոր ամենամեծ քանակով խորանարդներ դասավորենք։ Քանի որ յուրաքանչյուր շարքում պիտի լինի միևնույն գույնի խորանարդ և բոլոր շարքերի խորանարդների քանակները իրար հավասար են, հետևաբար այդ շարքերի խորանարդների քանակին բաժանվում են երեք գույներից յուրաքանչյուրի ընդհանուր քանակները։ Ստացվում է, որ շարքերից յուրաքանչյուրի խորանարդների նշված պայմաններով քանակը գտնելու համար անհրաժեշտ է գտնել 60-ի, 75-ի, 45-ի ամենամեծ ընդհանուր բաժանարարը։

 60= 2x2x5x3

75=3x5x5

45=3x3x5

Պարզ արտադրիչների վերլուծությունից երևում է, որ թվերի ամենամեծ ընդհանուր բաժանարարը 15-ն է։ Խորանարդների ընդհանուր քանակը բաժանելով շարքերից յուրաքանչյուրում առկա խորանարդների քանակին՝ կգտնենք շարքերի քանակը։

(60 +75+45) : 15 =12

Հասմիկ Իսրայելյան

Նախ գտնենք այս 3 թվերի ընդհանուր բաժանարարը։ Դրա համար յուրաքանյուր թիվը վերլուծենք պարզ արտադրիչների։

60=5*2*2*3                   75=5*5*3               45=5*3*3               3*5=15 (ընդհանուր բաժանարար)

60/15=4                         75/15=5                 45/15=3

4+5+3=12 շարք;

Հասմիկ Մկրտչյան

Պատասխան՝ 12։

6․ Արամը  թղթից կտրեց 3x4 չափի երեք ուղղանկյուն և դրեց վանդակավոր թղթի վրա այնպես, ինչպես ցույց է տրված նկարում:  Քանի՞ վանդակ ծածկվեց միայն երկու ուղղանկյուններով:

Խնդիրը լուծենք նկարի վրա նշումներ անելով՝

Ներկված մասերը ծածկում  են 2 ուղղանկյունների, իսկ մնացած վանդակները ծածկում են կամ 1, կամ 3 ուղղանկյունների:Այսինքն ունեցանք 7 այդպիսի ուղղանկյուն:
Արշակ Մարտիրոսյան

Միայն առաջին և երկրորդ ուղղանկյունները ունեն երկու,իսկ երկրորդ և երրորդ ուղանկյունները`  հինգ ընդհանուր վանդակներ:Ընդհանուր յոթ վանդակ կա,որ միայն ծածկված է ճիշտ երկու ուղղանկյուններով:

Մենուա Հարությունյան
Պատասխան՝ 7։
7․ Աշոտն իր ծննդյան օրն ասաց, որ  10 տարի հետո  կկարողանա ասել, որ 20 տարի առաջ 30 տարեկան էր: Քանի՞ տարեկան է հիմա Աշոտը:

Խնդիրը սովորողները լուծում էին վերջից՝ 30+20-10=40

Կա խնդրի լուծման ավելի կարճ ու հասկանալի տարբերակ: Քանի որ Աշոտը իր ծննդյան օրը ասում է, որ 10 տարի հետ կարող է ասել, որ 20 տարի առաջ, նշանակում է նա իր ծննդյան օրից 10 տարի առաջ է եղել 30 տարեկ: Մենք 10 տարի առաջ ենք գնում, որպեսզի 20 տարի հետ գանք, այնինչ կարելի է ուղղակի ծծնդյան օրից 10 տարի հետ գալ: Այդպես, քանի որ Աշոտը իր ծննդյան օրից 10 տարի առաջ 30 տարեկան էր, ուրեմն նա նշում է իր 30+10=40 ամյակը: 

Սմբատ Պետրոսյան

Խնդիրը լուծենք հետքայլերի միջոցով՝ ըստ տվյալների։ Քանի որ 10 տարի հետո  կկարողանա ասել, որ 20 տարի առաջ 30 տարեկան էր, հետևաբար կունենանք գործողությունների հետևյալ հաջորդականությունը․
30+20-10=40

Հասմիկ Իսրայելյան

Եթե Աշոտի ծննդյան օրվանից գնանաք տաս տարի առաջ,այնուհետև քսան տարի հետ,ապա կստացվի,որ տաս տարի առաջ 30 տարեկան էր:Հետևաբար այժմ Աշոտը 30+10 = 40 տարեկան է:

Մենուա Հարությունյան

Պատասխան՝ 40։
8․ Անին համարակալված պատկերներից ընտրեց երկու պատկեր և ստացավ աջ կողմի պատկերը: Ո՞ր համարի պատկերները նա  ընտրեց:

Անի Միրզոյան

Համարակալված պատկերները հերթով համադրելով տեսնում ենք, որ վերջնական պատկերը կստանանք 1 և 4-ի միջոցով։

Ելենա Օհանյան
Հասմիկ Մկրտչյան

Պատասխան՝1 և 4։
9․ Վարդանը ամեն օր գրառում է այդ օրվա թիվը և ամիսը ու հաշվում ստացված թվանշանների արտադրյալը։ Օրինակ՝ սեպտեմբերի 28-ը նա գրում է 28.09 և հաշվում է արտադրյալը՝ 2⋅8⋅0⋅9=0: Ի՞նչ մեծագույն արտադրյալ նա կարող է ստանալ։

Ունենք 12 ամիս (01,02,.... , 12): Արդյունքում ամենամեծ արդյունքը կունենանք 12-ի դեպքում:

Օրերի դեպքում ամենամեծ արդյունքը կունենանք 29-ը վերցնելով: Արդյունքում 29.12

2 x 9 x 1 x 2 = 36

Լյովա Սարգսյան

Ամենամեծ թիվը կստանանք՝ 29.12 օրը

2x9x1x2=36

Շողիկ Զեյնալյան

Պատասխան՝ 36։
10․1234 թվի մեջ հարևան թվանշաններով ստացվում  են հետևյալ երկնիշ թվերը՝  12, 23, 34: Քանի՞ նիշ ունի այն ամենափոքր թիվը, որում հարևան թվանշաններով կազմված երկնիշ  թվերից կարող են հանդիպել  11-ից մինչև 15-ը բոլոր թվերը: 

Նախ սովորողների հետ մի քանի բազմանիշ թվի օրինակներով թվարկեցինք, թե   այդ թվերից յուրաքանչյուրի  մեջ հարևան թվանշաններով ինչ երկնիշ թվեր են ստացվում։ 
Օրինակ՝ 1234 թվի մեջ հարևան թվանշաններով ստացվում  են հետևյալ երկնիշ թվերը՝  12, 23, 34:

Դիտարկեցինք   նաև այլ օրինակներ։ Օրինակ՝  654890 թվի մեջ հարևան թվանշաններով ստացվում  են հետևյալ երկնիշ թվերը՝  65, 54, 48, 89, 90:

Դրանից հետո սովորողները արագ գլխի ընկան, որ  112131415-ը ամենափոքր թիվն է, որում հարևան թվանշաններով կազմված երկնիշ  թվերից կարող են հանդիպել  11-ից մինչև 15-ը բոլոր թվերը: Այսպիսով՝ որոնելի թիվը  9  նիշ ունի։

Գրետա Բակունց

112131415

Պատասխան՝ 9։
